
“MOMOTARO” YAPON XALQ ERTAGI VA UNING FILM VA ANIMEDAGI 
TALQINI  
 
Bahromjonova Shahnoza Xolmatovna, 
“Keksalik gashti” jurnali va  
“Nuroniy” gazetasi mas’ul muharriri 
O’zDJTU “Xalqaro jurnalistika” fakulteti magistrant 
Toshkent, O’zbekiston 
 
Annotatsiya. Maqolada yapon xalq ertaklaridan biri — “Momotaro” haqidagi rivoyat va uning turli media 
vositalaridagi talqinlari tahlil qilinadi. Ertakda jasorat, do‘stlik, rahbarlik va adolat kabi insonparvarlik 
qadriyatlari ifodalangan bo‘lib, u yapon milliy madaniyatining muhim ramzlaridan biri sanaladi. “Momotaro” 
ertagi asosida yozuvchi Ivaya Sazanami tomonidan yaratilgan adabiy variant hamda animatsion rejissyor 
Mitsuyo Seoning “Momotaroning Dengiz Oqqushlari” filmi misolida ertakning zamonaviy talqini ko‘rib chiqiladi. 
Shuningdek, ushbu obrazning yapon madaniyatidagi o‘rni, folklor, teatr, bolalar bayramlari va ta’lim tizimidagi 
ahamiyati ochib beriladi. Ertakning turli talqinlari orqali milliy qadriyatlar yangi avlod ongiga qanday 
singdirilayotgani va folklorning zamonaviy media orqali qayta talqin qilinishi tahlil qilinadi. 
 
Kalit so’zlar: Momotaro, ertak, folklore, anime, film, talqin, oni (yovuz jinlar), milliy ramz. 

 
“MOMOTARO” – A JAPANESE FOLK TALR AND IYS INTERPRETATIONS IN 
FILMS AND ANIME 
 
Bahromjonova Shahnoza Xolmatovna, 
Uzbekistan, Tashkent 
Responsible editor of the magazine “Keksalik gashti” and  
the newspaper “Nuroniy” 
Master's student at the Faculty of International Journalism, UzSWLU 

 
Annotation. This article explores one of the most famous Japanese folk tales — “Momotaro” — and its 
interpretations across various media formats. The tale embodies humanistic values such as bravery, friendship, 
leadership, and justice, making it a significant cultural symbol of Japanese national identity. The article examines 
the literary adaptation by author Iwaya Sazanami and the full-length animated film Momotaro: Sacred Sailors 
directed by Mitsuyo Seo as modern renditions of the classic story. It also highlights the cultural role of the 
Momotaro character in Japanese folklore, theater, children’s festivals, and the education system. Through various 
retellings of the tale, the article analyzes how national values are transmitted to younger generations and how 
traditional folklore is reinterpreted through modern media. 
 
Key words: Momotaro, fairy tale, folklore, anime, film, interpretation, oni (evil spirits), national symbol. 

DOI: https://doi.org/10.47390/259-6/uzb-IV/No-27   

 

“Momotaro” ertagi — Yapon xalq og‘zaki ijodining eng mashhur ertaklaridan biri 

bo‘lib, mazkur ertak jasorat, rahbarlik, do‘stlik va adolat kabi insonparvarlik qadriyatlarini 

o‘zida mujassam etgan. Ushbu ertakning markazida shaftolidan tug‘ilgan bola — Momotaro 

turadi. Ertakning bosh qahramoni Momotaro xalqni necha yillardan beri azoblab kelayotgan 

yovuz jinlarga qarshi jang qilish maqsadida ularning makoni — “Onigashima” “鬼ヶ島” 鬼 

(Oni) — iblis, yovuz jin,ヶ (ga) — joy nomlarida ishlatiladigan qo‘shimcha, 島 (shima) — orol) 

ga borib, hayvonlardan tashkil topgan do‘stlari bilan birga yovuz maxluqlarga qarshi 

kurashadi. “Momotaro” nafaqat xalq og‘zaki ijodining muhim qismi, balki u Yaponiya milliy 

https://doi.org/10.47390/978-9910-09-259-6/uzb-IV/No-27

madaniyati, dunyoqarashi va tarixiy tajribasini ifoda etuvchi muhim madaniy ramz 

hisoblanadi. 

Bugunga kelib “Momotaro” ertagi turli filmlar, anime, illyustratsiyalar asosiga aylanib, 

yangi media vositalari orqali ham keng tarqalmoqda. Yapon yozuvchisi, bolalar adabiyotining 

asoschilaridan biri Ivaya Sazanami “Momotaro” haqidagi asliy rivoyatga asoslangan o‘z 

variantini yozgan bo‘lsa, Yaponiya animatsiyasi tarixidagi muhim shaxslardan biri, ilk yapon 

to‘liq metrajli animatsion film yaratgan rejissyor sifatida tanilgan  Mitsuyo Seo esa 

“Momotaroning Dengiz Oqqushlari” nomli animatsion filmini yaratgan. Taʼkidlash joizki, 

ushbu asarlar klassik ertakni asl mohiyatini saqlab qolgan holda, yangi mavzular va obrazlar 

bilan boyitilgan va kichik yoshdagi bolalar uchun mo‘ljallangan. 

Ivaya Sazanamining talqinidagi “Momotaro” hikoyasida Momotaro orolga yo‘l olganida 

faqat it, maymun va tustovuq bilan do‘stlashadi. Bu hayvonlar uning rahbarlik maqomini 

qo‘lga kiritishiga yordam beradi va mahluqlarni yengishda ko‘maklashadi [1]. Aslida ham 

ertakda boshqa hayvonlar mavjud emas. Lekin Mitsuyo Seoning “Momotaroning Dengiz 

Oqqushlari” “桃太郎 海の神兵 (Momotaro: Umino Shinpei) filmida hayvonlar soni ko‘payib, 

maymunlar guruhi, itlar guruhi va qo‘yonlar guruhidan iborat jamoalar paydo bo‘ladi. Bu esa 

anime rejissyori tomonidan personajlarni jamoaviylikka o‘tkazish, munosabatlarni 

murakkablashtirish va rahbarlik mavzusini chuqurroq ochishga qaratilgan. Ushbu film 

Yaponiyaning birinchi to‘liq metrajli animatsion filmi hisoblanadi. 

Mazkur filmda Momotaro kapitan sifatida hayvonlar bilan birga “Oniygashima” 

orolidagi yovuz maxluqlarga qarshi kurashadi. Yangi syujet elementlari va intertekstuallik 

filmning asosiy xususiyatlaridan bo‘lib, ular ertakning asl g‘oyasini saqlab qolgan holda yangi 

mazmun yaratadi. Shu tariqa, “Momotaroning Dengiz Oqqushlari” anʼanaviy hikoyani 

zamonaviy media orqali boshqacha va kengroq talqin qiladi [2]. 

Kunchiqar davlatning Okayama shahri (岡山県) — “Momotaro” ertagining vatani 

sifatida tanilgan. Bu yerda har yili Momotaro mavzusida festivallar, karnavallar va qo‘g‘irchoq 

teatrlari namoyishi o‘tkaziladi. Eng qizig‘i,  Yaponiyada har yili 5 may kuni nishonlanadigan 

“Bolalar kuni” (こどもの日) “Kodomono hi”da  ota-onalar kichik yoshdagi farzandlariga 

ertakning bosh qahramoni bo‘lmish Momotaroning kichik ko‘rinishdagi qo‘g‘irchoqlarini 

yapon milliy shirinliklari bilan birga sovg‘a qiladilar. Bundan ko‘zlangan asosiy maqsad yapon 

xalq ertaklarini bolalar ongiga singdirish, Momotaroni milliy ramz sifatida saqlash, ertak 

orqali bolalarni saxovat, jasorat, do‘stlik va yovuzlikka qarshi kurash g‘oyasida tarbiyalash. 

Bir so‘z bilan aytganda bu ham yapon xalq ertaklarini yosh avlodga yanada yaqinroq 

tanitishning yana bir targ‘ibot usullaridan biri bo‘lsa ajab emas. 

Momotaro obrazi nafaqat jasorat va rahbarlik timsoli, balki yapon xalqi uchun milliy 

o‘ziga xoslik va maʼnaviy boylikdir. Uning tug‘ilishi bilan bog‘liq “chiisako” mavzusi, inson va 

tabiat, inson va ruhlar olami o‘rtasidagi o‘ziga xos munosabatlarni ochib beradi. Bu ramzlar 

yapon mentalitetining chuqur qatlamlarini anglashda muhimdir [3]. 

Folklorshunos olim Yanagita Kunio qaydicha, “Momotaro” ertagi  orqali nafaqat yakka 

qahramon obrazini, balki butun xalqning milliy xarakterini, urf-odatlarini va madaniy 

evolyutsiyasini tushunish mumkin. Momotaroning g‘alabasi — zo‘ravonlikka qarshi kurash 

emas, balki hamkorlik, halollik va ezgulik bilan yovuzlikni yengish ramzi bo‘lib xizmat qiladi. 

Darhaqiqat, Momotaroning shaftoliden tug‘ilishi ham tasodifiy emas — shaftoli yapon 

an’anaviy madaniyatida hayot, poklik va yangilanish timsoli hisoblanadi. Bu esa ertakni 

chuqur mifologik va ruhiy qatlamlar bilan boyitib, uni oddiy bolalar ertagidan yapon xalqining 

qadimiy dunyoqarashini ifodalovchi kuchli madaniy fenomen darajasiga ko‘taradi. 

Xulosa qilib aytganda, “Momotaro” ertagi Yaponiya xalq og‘zaki ijodining markaziy 

qismi sifatida hanuzgacha milliy ilhom manbai bo‘lib qolmoqda. U nafaqat bolalar uchun 

axloqiy tarbiya manbai, balki xalqning qadimiy dunyoqarashi, diniy eʼtiqodlari va tarixiy 

tajribasini aks ettiruvchi madaniy meroshamdir. 

Bugungi kunda “Momotaro” obrazi adabiyotda, animatsiyada, teatrda va taʼlimda keng 

qo‘llaniladi. Yangi avlodlarga milliy qadriyatlarni singdirishda muhim vosita sifatida xizmat 

qilmoqda. Uning doimiy yangilanishi va qayta-qayta aytilishi — Momotaroning nafaqat 

afsona, balki milliy madaniyatning tirik, rivojlanayotgan va o‘zgaruvchan timsoli ekanini 

ko‘rsatadi. Shuningdek, “Momotaro”ning film va animega ko‘chishi asliy hikoyani yangi 

formatda, yangi auditoriyaga yetkazish imkonini berdi. Bu esa milliy folklorning zamonaviy 

media sharoitida ham ahamiyatini yo‘qotmasligini va doimiy yangilanishini taʼminlaydi. 

